
4-ше курс

Чон муро
Мурынем малымем годым шып йӱдым
Да чонем Юмылан вел почнем.
Ончыкта, шоненам, мылам корным,

Лач тыге писынрак чоҥештем.
А кузе чоҥештем, шоналташ гын,

Шулдырлам могай вий ден рудем?

Шоненам, муремжат йоҥга сылнын,
Но коеш, шинчавӱдым ӱдем.
Мый ом пале: мо чын, мо чояже,

Ошкылам, камвозам, кынелам.
Кычалам: кушто илышын ямже?

Мый ом шорт, куанен воштылам!

Тек кылталтыныт кид ден йолемже,

Тек ом керт ошкылал мый шыман.

Но нигö ок кепшалте чонемжым,

Койдарен, мый илаш тӱҥалам!

Нигöлан мый ом пу шке йӱкемым,

Муралтем, тек оралгын йоҥга.
Вара мо? Кажне еҥ вет вуйушым

Снеге семын ийла ден пога.

ШинчавӰд поран
Почам чонем, кумдан шаралын,

Шкет тылзе семын кеч улам.

Садер лоҥгаште кумылаҥын,

Шӱм гочын пелештем: «Салам!»

Салам, тӱня, кава, вӱд толкын…
Куш йомын улыда чылан?

Теҥгече вел солнен мур шокшын,

А таче шинчавӱд поран?!
Улам шкет писте гай чодыраште – 
Йырваш пич тымык, йöсö пеш…
Молан мемнан гын пӱрымаште

Эр кече огыл, йӱр шортеш?
ШӰлык ой
Кöлан ойлаш? Нигö ок колышт,

Йомеш йӱкем мардеж коклаш.
Шортмем шуэш чон неле годым,

Но шинчавӱд ок лек чараш.
Мурен колтем гын ныжыл йӱкын,

Шокта лач йӱр. Шолем садак…

Колнем мутет, шижнем куаным – 

Вучен ом шукто мо адак?
Кунам шонем: кава лонгаште,
Мый чонештем, мый йӱштылам.

А ошкылам чонан коклаште,

Молан адак, йолташ, йомам?

Ом кол лыжга мый мутымат,
Нигö ок уж, ни ок шымате.
Мый ойгырем лач шкетынак.
Чонем, нигöм мо от йöрате?

шОЧМО ЯЛ - АВАЕМ 
Ял капкам почынам эр-эрдене,

Кид рӱзен, чеверласыш суртем.

Илыш йогын ава пыжаш дечын

Мӱндыр век тарватен йолгорнем.

Жап шумек, кайык алым погалын,

Нöргö шулдырын вийжым тамла.

Эр лупс водын каваш кӱзалалын,

Ныжыл сем ден ялемым малта.

Эр-эрден, аваем, лекмет годым

Мур почеш шарналтал шыргыжмем.

Изи кайыкын мурымыж водын

Тыланет ший саламым колтем.

Шочмо ял кечыйол шылме годым,

Мурымем колыштал куанен.

Вет чонем тиде верыштак кодын,

Кеч корнем тора серыш ташлен.

Шочмо ял, аваем, ида мондо,

Изи кайык садак пöртылеш.

Савырна тудын муро сем корно

Эр-эрден – шошо кече толеш.

Илышем 
Ошкылам ӱмылемын шеҥгечше,

Поктынем, но ом керт садакат.

Илышем эртен кайыше, теҥгечысе,

Ок ончал шокшын ош кечыжат.

Ӱндалеш йӱштö кид ден мардежше.
Шӱм-чонем кылмыктен ош оргаж. 

Шӱшпык сем гын ок воч ушышкемже
Кö шона илышемым каргаш?
Кочо муро йоҥга мо мыламже?

А йӱкетше пеш шӱлык ала?
Эртен кодшым лыжган шарныкталын,
Мый тора гыч семетым колам.
Ӱшанем, лачак тые тӱняште

Чон луштарыше шӱшпык улат…
Надежда ВАСИЛЬЕВА,
МарКУ-н выпускницыже
Илышем аршын дене 
ом висе…
Илышем аршын дене ом висе,

Шеч денат висаш тудым арам.

Наҥгая ийготем мардеж писе,

Паремден угыч лекше йöрам.

Илышем ом пургед кольмо дене,

Кудалтем лӱмын тудым пакчаш.

Да шорвондым кучен пич кастене,

Ом тӱҥал мый эрталшым тöрлаш.

Лектышем мый висашке ом пыште,

Ыштышаш паша але лыҥак.

Илышемже йӱла кеч ялт шыште,

Уке ынде тӱлышаш йозак.

Салам
Мардеж дене эрден пелештен,
Шӱм гыч лекше саламым колтем.

Наҥгая тый декет кумылем,

Лыплана кеч изишлан шӱмем.

Пасулам, эҥерлам йышт вончен,

Чодыра деч куатым поген,

Ӱжарам ал эрден ончылтен,

Тӱкалта окнашкет саламем.

Мардеж дене уэш ӱчашен,

Толкыналтше ӱпет ниялтем.

Кайык сем дене шулыш омет,

Шыргыжмаш волгалта чуриет.

Ӱжара каватӱрым рӱпшен,

Шке ӱмаж ден тӱням кынелтен.

Саламла йыр чонаным эрден,

Тый денет шке куанжым пайлен.

Тылзылан муро
Курыквуйыш кыртменак кӱзем,
У мурем тылзылан пöлеклем.

Тек ойгаҥше чурий тӱзлана,

Тудыжат вет кастен йöслана.

У мурем ала колын тудат,

Чоншижмаш дене угыч волгалт.

Шыргыжалын колта куанен,

Йӱштö чон деч эрелан утлен.

Ал эрден курыквуй гыч волен,

Тылзылан вашлиймашым сöрен,

Мый куржам, вет у мурым адак
Пöлеклаш сöренам тудланак.

Ик татлан огыл, курымеш… 
Ик татлан огыл, курымеш,
Сöрем тылат пиалым.

Ик татлан огыл, ӱмыреш,

Нал волгыдо ӱшаным.

Шукертак йодын онченам,

Мый кече деч  ӱматым.

Вашештыш тудо: «Ик татлан
Кертам пуэн куатым».

Ик тат гына моткоч шагал,

Йöршеш пу ныжыл семым.

Палет: вет илыш пеш осал,

Кертеш каен вес семын.

Пиал вес семын савырнен,

Кертеш шинчам пӱялын.

Уке вием куржаш поктен,

Кучен кодем єндалын.

Лийшаш ыле кызыт сур пыл
Лийшаш ыле кызыт сур пыл,
Шортшаш ыле йӱдым йыштак.

Рудалтын коклаштына кыл,

Ушен ом керт тудым садак.

Лиям лучо шыде мардеж,

Каем чоҥештен йӱд тӱняш.

Ок пöртыл ты сылне кенеж,

Нимом ынде тыште вучаш.

Кертам гын мый лийын куку,

Шкетак чоҥештем чодыраш.

Титак ончылнет пеш кугу,

Ок лий ынде тудым тöрлаш.

А лучо эр кече лияш,

Ометым торашке поктен,

У илышым угыч чоҥаш,

Сар шӱшпык ден ямлын мурен.

Лиям кава ден шем мланде,

Лиям пасуат, олыкат.

Ом лий лач йолташ эн ӱшанле,

Илет тый вес лӱм ден волгалт. 
Чонемже пелештыш: «ЙÖрате…»
Чонемже пелештыш: «Йöрате…»
Ит ончо уэш ваче гоч.

Шинчат дене угыч шымате,

Тек шӱлык эрта корно гоч. 

Ала кӱчык жап эртымеке,

Мардеж наҥгая шарнымет.

Ала савырнен ончалмеке,

Ок код ниможат шӱмыштет.

Йöрате, ондале, шымате.

Вет ӱмыр пеш писын эрта.

Ит мыскыле шкендым, ораде,

Пиал ик гана тӱкалта.

Ольга Веткина,
1-ше курс
туфльын ойгыжо
Кевыт гычын мыйым кондышт,
Куанен моткоч чонем.

Пöрдыктылын, шукын моктышт,

Вичкыж таганем ончен.

Мыйын пуйто кушко шулдыр,

Нер эсогыл кадырген!

Вет ышт акле пешак шулдын,

Витне, шöртньымак шогем.

Ошкыл колтынем моткочак,

Урем дене кугешнен.

Кöранен тек мыйым ончышт, 
Вичкыж кӱкшö таганем.

Но озамын кадыр йолжо,
Ошкыл ок мошто улмаш.

Кок тошкалтышым вел волыш,

Шӱртнен возо, каваршаш.

Тодылалте таганемже,

Огеш лий дыр олмыкташ?

Ынде иже умылем мый:

Кузеракын моктанаш.

Кызыт тӱрлö шӱк коклаште
Мыйын вер, ах, мом ыштем?!

Кадыр нер кумда кавашке
Огеш керт тетла ончен.
ЙӰр йӰреш
А йӱр йӱреш, йӱреш.
Кунам чарна ала?

Молан пӱртӱс шортеш
Шем йӱр дене пырля?

А мый палем: молан? 

Лышташым чаманен.

Мылан гын нимолан –
Мый шыжым йöратем.

Альбина Гайсина,
3-шо курс
Шарнет мо тый?
Шарнет мо тый, луман кастене
Öндальыч мыйым икымше гана?

Кавасе кайык кумыл дене: 

«Йöратем», – ойлальыч шып гына.

Шыма кидет шӱргем ниялтыш,

Шарашинчат шупшале вошт чонем.

Йöратымаш тул шокшым чӱктыш

Да шулыктыш ий гай шӱмем.

Ош лум сымыстара пӱртӱсым,

Изи йоча гай йӱд ден модылден.

Шонем: «Кертшаш гын ыле нуным

Яндар йöратымашыш савырен…»

Да кенета тый маньыч йӱкын:

«Ӱшане мыланем, шӱмбел таҥем,

Мемнан йöратымаш, трук лийын,

Лумла огеш керт вӱдыш савырнен».

Шарнымаш
Лийынна ме шошым коктын

Мужыр йӱксыла пырля.

Да вот ынде шкетын кодым – 

Шулдыр икте, чон кыра.
Лач шарнашак веле кодо.
Но шарнет мо тый, таҥем?

Ош йӱд тылзе дене модо,
Лийынат тый пеленем.
Шинченна ме єндалалтын,
Мландым шошо авалтен.

Сад пиал ден леведалтын,
Лийын, но чыла эртен.

.

Вера Гордеева,
5-ше курс
Ом шорт
Шинчавӱдым ом лук еҥ коклаште,
«Койышетше лушкыдо», - ит ман.

Шыматалме мутым ит пелеште,

Ӱмырем мелна гаяк коман.

Шинчавӱдым ом лук еҥ коклаште,

Кеч ӱштеш чонем торжа поран.

Огеш ончо койышет имнешке,

Кудалеш таптен, кая кораҥ.

Шинчавӱдым ом лук еҥ коклаште,

Кеч келша йочала магыраш.

Йӱрыштö шорташ чонем ок вашке,

Йӱр гочын шинчавӱд огеш кой раш.

Ал йÖратымаш
Пуыза чонемлан шып кавам,
Юзо вийла чоҥештем торашке.

Кучыктыза кидешем савам,

Шонанпылым солалтем копашке.

Пуэм тӱсым кажне койышлан,

Пашанан лиеш сöрал чиемже.

Шонет, ок код тӱсшö молылан?

Шке йолташланат ута чияже.

Йöратем шке койышем лугаш:
Ошо, ал, ужарге я кӱрен.

Чын кӱлеш йолташым йыр муаш,

Могай тӱсшö мыланна пӱрен?

Вес корно
Ныжыл чон ласкалыкым,

Шӱшпык муро пагытым
Да кава яндарлыкым
Тыланет сöрем.

Кеч улам тораште мый,

Мутланаш от вашке тый,

Чон шижмаш вӱдшорым шкет
Курымеш корем.

Волгыдо уш-акылым,

Ӱмыраш тазалыкым
Да шӱм-чон поянлыкым
Суксо кучыктен.

Весылан пеледыч тый,

Шергашет мöҥгештышыч.

Туларташлан корныжым
Весе дек таптет.

Эртыше
Шем шинчамын юзо вийже
Ок кычал ончалтышет.

Йӱд кавасе шӱдыр шийже
Ок йолгалт шке лӱмешет.

Телефонын йыҥгыр йӱкшö
Кас мардеж дене шылеш.

Чон йöратымемын тӱсшö
Лавыраш молан велеш?
Волгыдо шижмашын сынжым
Шун руашышке таптем.

Да кöршöкын ныжыл чонжым
Весылан мый пöлеклем.

Лач тый…

Нигö нигунам ынже колыкто мутым,

Могайым тый кажне кастен ойленат.

Нигöм ом кычал шкетын каныме годым,

Лач тые шкетемым шынден коденат.

Нигö ынже тӱкö тӱрвемын ал тӱсшым,

Кеч тамжым лач тые гына тамленат.

Нигö ынже кӱрл мöрым, 
 
таче вел кӱшым…
Мый тудым тылат лач ончен куштенам.

Нигö ынже кае кидем кучен кӱдынь,

Лач тыйым шергашым чикташ вученам.

Огеш кӱл мылам нигö дечын чон сугынь…

Лач тыйын лӱмеш ты тӱняш толынам.

Лач тыйым вучем эр лупс дене кынелын,

Лач тыйын лыжга кумылетым шижнем.

Лач тыйын корнеш лавырам каем келын,

Лач тыйын пелен мый пиалым ужнем.

Садак
Лыжга йӱкетым мый колнем, 
Шыман «салам» пелештымет.

Шкеж деке савыра сынет…

Лач порсын шовыч кумылет.

Сита чоян ончалметат,

Да вожылалын койметшат.

Рыҥ ончык ошкылын колтет,

Чонем тулшол ден когартет.

Шулен ончен шогем шкетак,

Кеч кочо шинчавӱд пыртак.

Ом шылте нечке койышем,

Шкем дек садак мый савырем.

Анжела Кибардина,
4-ше курс
У корныш 

Лум лумеш, возеш копашке.
Ошкылам мый шкет торашке, 

Ош межгемыш йомын йол…
Мый декем тый шке шыч тол.
Вет палет, вучен ом мошто, –
Шонымаш йомак гай тошто. 

Ярненам умылтараш,

Шкет тарванышым тораш.
Кодынат тый сурт коклаште,

Каналтет, нигуш от вашке.

Корныш шыч лек мый декем,

Шоненат: ала вучем?

Ит пыдал, тетла ом вучо, 

Пиалетым шке тый кучо.

Шке кычал, да покто шке, 

Мый йомам тораш вашке…

Мланде кече гай йыргешке  

Сайын код, у вашлиймешке!

Мый кышам лумеш ыштем,

Муралтен гына колтем.
Йорга
Мардеж лупша чурийым йӱштє юж ден,
Виян пораныш йєршын савырнен.

Утлен от керт тый йӱштö дечын куржын,

Тый кодынат пасушто шкет шоген.

Молан, йолташ, тый йєршын от тарване,

Вуетым пуйто курымлан сакен?

Молан мардеж ден порын от мутлане, 

Утырымашым от йод тауштен?

Умылтара чыла шинчаончалтыш – 

Кончет тый тиде илышлан йорган,

А илыш… тыйым лукышко кудалтыш,

Капетымат туржеш ынде поран.

Тый илышын пашмам мєҥгеш от вончо,
Шӱм-чонышто ош тул полша чыташ.

Тек нимыняр тетла от кай тый ончык
Тый вийым верештат садак шогаш!

МАРИЙ ПÖРТЫШТÖ
Кеч-могай марий пöртышкö пуро,

Вашлиеш тыйым кинде-шинчал.

Марий калык мучашдыме курым,

Шке унажым моторын онча.

Марий ватын, озан, кумыл ямле,
Ӱстелтöрыш луктеш кеч-момат.

Тудын когыльо шере да тамле,

Перемечшым посна чот моктат.

Тӱрлö чесшым шотлаш – пешак шуко.
Ӱшанаш логалеш мыланна.

Но эн тамле коҥга гычын лукмо,

Кече гае йыргешке мелна.

Ах, Ӱдырамаш, Ӱдырамаш!

Ах, ӱдырамаш, ӱдырамаш!

Мо нерген шонет, кумен шинчатым?

Самырык улат, илалше вате –
Ок лий тыйым нимо ден сеҥаш...

Эр-эрдене вӱдварам кучен,

Вонченат у курымыш «каблук» ден.

Тунеммаште, ушым ятыр луктын,

Моштышыч пöръеҥым вашталтен.

Эрыкан мардеж дене шӱлет,

Шекланет тый кеч-могай осалым.

Лач пашам ыштет кугу окса верч,

Да поян полатыште илет.

Пелашет ок келше гын, вашке
Кызыт тый пуен кертат «разводыш».

Тыланет йöратымаш лач модыш,

Тый чыла ыштен кертат вет шке.

Кидыште шагатым ончалат,

Пуйто шуктынет пашатым ончыч.

Йолын коштышташ омеш ок кончо –
Машина ден писын кудалат.

Нойышо тый мöҥгыш пöртылат,

Ресторан гыч кочкышым колтеныт.

Мом ойлаш: улат кугу Айдеме.

Лач пöръеҥ гай кызыт тый улат.

Тувыр огыл, капыште – костюм!

Шыргыжат, но нигунам от воштыл.

Мом öраш, тый шортынат от мошто –
Шокшо шинчавӱд. Лач йӱштö лум...

А кастене омым тый рончет:

Пуйто тый – тыглай шоферын вате –
Кидыш кученат изи азатым,

Марий мурым тудлан шып мурет.

Но вашкет эрдене кынелаш,

Пуйто лийын огыл тамле омо.

Шонымаш коклаште писын йомо...

Эх, ӱдырамаш, ӱдырамаш...

Репрессий жап – 
вӰрйӰшÖ янлык!

Марий мутет шыч шылте кöргыш,

Шинчаончалтышет яндар.

Шем пӱрымаш деч шыч курж öрдыш,

Кеч шыдын пиктыме логар.

Тыглай тый туныктышо веле...

Но жап геройыш савырен.

Тек илыш лийын кӱй гай неле,

Тый шот ден моштышыч илен.

Васильев але Мендияров,

Егоров, Иванов – йолташ.

Тек колымаш пашадам чарыш,

Но кодыш лӱмым шарнымаш.

«Шпион» пашадам луктыч вӱдыш,

Авалтышт кӱртньö ден киддам.

Но шӱм чыташ тыгайым шӱдыш.

Те – лӱмлö еҥ-влак деч радам...

А кöм туран ончале Мухин,

Кöн корным пӱчкö шоныде?

Тендам теҥгече шотлышт шукын,

А таче кертыч шотлыде...

Нигöм шотлаш. Лач колымашыш
Шӱкалме еҥ-влакым гына.

Но вес тӱняште курымашыш,

Тендам чонда нöлтен сеҥа.

Сергей Чавайн каен тендан ден,

Шабдаров да Олык Ипай.

Тендам кучен ыш сеҥе мланде,

Ала посна каваште сай.
Маюк-Егоровын поянлык –
Талант ден тич артистше-влак.

Репрессий жап – вӱрйӱшö янлык -

Шинчатлан перныш чылажат.

Авалте шыде ден концлагерь,

Шӱлалтыш калыкыш тул ден.

Улат гын, Юмыжо, серлаге!

Ит кай йочат-влакым коден.

Могай кӱвар ден жап ок вончо,

Садак кышам почеш кода.

Да кажне ошкыл дене ончык,

Конда шке чынжым ий еда. 

Ме шарнена тендам книгаште,

Ме шымлена тендан пашам.

Те шочмо верлан кредалмаште
Коденда йомдымо кышам!

Светлана Конакова,
МарКУ-н выпускницыже
Кыша
 Илыш савырале, пӱтырале шке пєрдемыштыже. Чыла йогын вӱдла эртен, чылажымат жап шке кöргышкыжö пуртен. Мо кодын? Кыша! Чонышто – кыша! Шарнымаш кыша. Тудо кошкен. Шижмаш шапалген. Кодын кыша. Яндар кӱвар мо амырген? Чоныш велын лавыра. Кузе мушкын колташ? Шӱм-чонемын пєртшє суралыме. Омсаштем возымо ыле: «Палыдыме еҥлан пураш ок лий». А тый пуренат, тыгай палыме да палыдыме. Леҥеж йӱрла йӱрын каенат. Тый мушдымо кышам коденат! Кажне ой, кажне ончалтыш пикш семын чо​ҥештат. Уш монда. Чон шарна.
Шоналте: могай кышам лишыл еҥетын чоныштыжо коденат…

Шарнымаш

Шарнымаш лышташ велеш, велеш, йога… Лышташ тӱтаныште, шарнымаш вальсыште пєрдам. У толкын нерген муро шӱм-чоным тарвата.
– Лиеш тендам кушташ ӱжам?

У толкын… Койдымо кӱвар гоч эртыше жапыш вончымо шуэш. Чек йомеш, шула. Эртыше да шушаш жап йыгыре ошкылыт. Тый ошкылмо корнем гыч кораҥынат. Лийшаш-шушаш жапыштем тый тетла уке улат. Колат: эрелан шарнымаш лоҥгаште гына кодат? 

Шыжын серышыже – лышташ. Могай увер тылат возалтын? Шыжын флейтыже – мардеж. Могай семым тылат шокта? Эртыше жап эн сай, ласка да лишыл манын мура, сымыстара?

… Жап шке вийжым йомдара. Шагатын умдыжо моткоч э-эркын тарвана. Тиде олаште, очыни, жап шулдыржо дене шаралтен шукта ма, уке – чоҥешта. Эр-кас, йӱд-эр… Чодыраште шагатшат вес семын коштеш… ала-мом шып кычалеш. 
Волгенче гай кӱчык пиал тат. Кузе шуко куан шагатыш савыраш? Шарнымаш яшлыкыштына уто торым кораҥдаш. А эртыше жап шула-шула… йомеш-йомеш… Тӱ​ты​рала шарнымаш у верыш кусна. Чонышто – йоҥгышо пусталык. Писынрак! Виянрак! У шарнымаш дене темаш! Илаш, шӱлаш, кычалаш. Кокымшо-кумшо-ны​лымше шӱлышым муаш. Илыш вынемыш кеч-мыняр шуҥгалтарышт – кынелаш.

Ныжыл вальс пытен. Шарнымаш шапалга, оралга, кошка. Лышташыш савырна. Юзо шарнымаш омса петыралтеш. Тиде омса деч сравочым тылат пöлеклем.

Татьяна Лапина,
МарКУ-н выпускницыже
КӰрылтшÖ йÖратымаш
Шоненам, ик гана вашлиймек,
Тыйымак ӱмыреш йöраташ.

Омем дене йӱкетым колмек,

Тöченам мый уэшын нераш.

Кӱчык лийын мемнан келшымаш…

Тиде пагыт тачат ушыштем.

Шӱшпык сем гай шыма мут аршаш
Ырыкта кызытат шӱм-чонем.

Мый шарнем, кузе ме вашлийна,

Кеҥеж кас да лыжга муро сем…

Ушныш иктыш мемнан корнына,

Но логале вашке пич корем.

Пӱрен огыл улмаш мыланна
Ӱмыр мучко эрташ, кид кучен.

Икте ыш лий мемнан илышна…

Вес тӱня курымлан ойырен…

ТӰняште шерге шÖртньÖ
Тӱняште шерге – шöртньö,

Тӱняште шерге– ший.

Оксалан вер – эн кӱшнö,

А ӱлнö – илыш вий.

– Окса, – ойлат, – поянлык,

– Окса, – ойлат, – пиал.

Нигö огеш ман: «Язык!»

Чылалан тудо ал.

Мондалтын поро кумыл,

Уке вашла ӱшан.

Пошкудо лийын курныж,

Еҥ ойго гын – куан.
Осал паша йӱд-кече
У лектыш верч тырша.

Мо лийын сай – теҥгече,
Коден шарнаш кыша.

Уке йöршеш ласкалык,

Йöрен куан тулат…

Лиеш гын тыныс калык –
Шочеш садак ӱшан.
ПӰрымаш
Йӱштымат, шокшымат кеч чыта,
Шкет пушеҥгым мардеж пӱгырта.

Огеш керт нигушкат эҥертен,

Нигöлан нимомат каласен.

Лач тыгакак пӱрен южылан,

Кö ила сур кукула гына.

Кажне мут логалеш чонжылан…

Мом шылташ, чынжымак, ужынам.

Илышем моктем, я огым
Илышем моктем, я огым –
Ом каласе нигöлан.

Чоныштем ашнем мо улым –
Лийже ойго, я куан.

Ойгырен, от му пиалым,

Шортынат ок шоч куан.

Садланак мурем мый мурым,

Кеч чонем ӱштеш поран.

Илышем моктем, я огым –
Тиде мыйын сомылем.

Чоныштем ашнем мо улым,

Садланак эре мурем.

Надежда Ложкина,
1-ше курс
Шыже йӰр
Шыже йӱр опталеш, 
Мыйын чоным кочкеш,
Йӱштыжат,чот талешт,
Пуйто вийым шупшеш.

«Йöратем»,  –  мый манам, 
Тыйым молан вурсем?
Ну молан, ну молан 
Каенат шып эртен?
Мардежшат писырак,
Мардежшат утыррак
Шымата, да адак 
Шыдын вел кутыра.
Теве шкетын шинчем, 
Ушыш тӱрлö толеш:
«Ну, молан, пиалем,

Акет шерге гын пеш?

Татьяна Мамаева,
1-ше курс
аван пайремже
Ава пайрем – тӱня пайрем,
Эн сылне, чевер кече.

Ава пайрем, кумда пайрем,

Йочалан тудо шерге.
Эрден кынел, вашкет пашаш,

Омет коден ончет йочам.

Но мом ыштет тыгак лийшаш,

Тыгае пӱрымаш аван.

Тый мєҥгыштат чыла шуктет.

Пєрткєргыштє ласка.

Суртвольыкым ончен-пукшет,

Пакчаште – лыҥ саска.
Ава пайрем – тӱня пайрем,

Эн сылне, чевер кече.

Аван пелен эре пайрем,

Йочалан тудо шерге.

Владимир Матвеев,
4-ше курс
Отымбал
Ший эҥер, ниялталын тӱретым,
Йогалеш, шелын тыйым покшеч.

Куэрла пойдара ю тӱсетым,

Вет уке мотор ял тыйын деч.

Отылаже ужар тӱсым налын –
Пеледалын уэш кундемем.

Ший ержат, чурийончышла койын,

Мыйымат моторракым ыштен.

Куэрет йырым-йыр шарлен кушкын,

Шӱшпык семже ял мучко шарла.

«Шолт!» тошкалымым колат гын кеч-кушто:
Кöргö чоным куан авалта.

Отымбал, таче угычын корныш
Ужаташ тыланет логалеш.

Чу, шорталме йӱкет мылам солныш…

Жап шуэш, пöртылам мый мöҥгеш.

Ала шып тымык кас шумо годым,

Мондалат мыйым тый йöршынак.

Мый шонем эреак, кеч-кушечын
Пöртылам тый декет шочшетла.

Шуэш мыйын йӱмем яндар вӱдым,

Памашет гыч, кидем ден коштал,

Шуэш тыйым ужмем теле йӱдым
Тылзе волгыдо дене пырля.

Отымбал! Шӱмемлан моткоч шерге:

Тый гает уке шерге кундем.

Коремет гай кугу да чот келге
Тый декетше шӱм-чон шижмашем!

Отымбал, курымлан тыйын эргыч
Мый лиям, тый ӱшане мылам.

А каем гын тораш, мӱндыр вер гыч
Сай саламым колташ тӱҥалам.

Вучем вашлийме жапым
Вучем вашлийме жапым мый адак,

Кунам мылам тый шокшын йывыртет.

Кунам вашеш шыма мутем колат,

Лишемын, шулдыретым шуялтет.

Вот теве тый мотор ош лывыла
Лишемыч, мыйже сакышым вуем.

Вара изишак лӱдын, вожылал,

Ойлаш тоштам мый шолып: «Йöратем…»

Тый пуйто от кол ныжыл шомакем,

Мый, öрмалген, вуем адак сакем.

Шыч поч вашеш чонетым мыланем,

Садак шижам, тый мыйым йєратет.

Вара, яндар йӱкет ден воштылал,

Куржат торашке, почешет ӱжат.

Да олык мучко чылт ош лывыла
Ме коктын кид кучен чоҥештена.

Ом тошт мужедаш 
Ом тошт мужедаш мо лийшашым.

Сайракшым
Осал дечын йышт ойыраш шонен омыл.

Мо сомыл?!

Вуча гын умбакшым – шукталтше,

Куралше 

Тореш куралаш тарвана гын, куралже!

Мый огым. 

Надежда Николаева,
МарКУ-н выпускницыже
Ачамлан тауштен
Кажне кечын, пызнен воктекет,
Чал ӱпетым шыман ниялтем.

Ончалам тауштен шинчашкет
Шӱм гыч лекше оемым рончем.

Мый палем: тый тыршет йӱд-кечат,

Сугыньлет илыш-корным тапташ.

Ужатен, пасу корным вончен,

Сакчымат каласет аралаш.

Тек пел курым вонча илышет,

Ушыштем рвезе гаяк улат.

Порсын кумыл леведше чонет,
Курымеш илышнам волгалта.

Вӱдӱмбал толкынла юарлен,

Илыш огыл, а ӱмыр йорта.

Кеч тораште лият, ачаем
Сугынетше чонем шымата.

Чон пырткенак вашкем ялышкем,

Шӱм-чонемым сурт тул авалтен.

Ныжыл мутым эн порым вучен,
Мый лийнем эреак воктенет.

кÖлан кӰлеш война
Чечня! Ойлаш чучеш пеш шучкын таче
Тӱняште тудо лӱдыкшын йоҥга.

Молан шке калыкетым от чамане,

Шинчавӱдет улеш тулан йокма.

Чыла ава шке эргыжым тӱняшке
Куанле илышлан вел шочыкта.

Мыняр салтак ок пöртыл шочмо велыш.

Ну мом тый ыштылат, вӱран Чечня?

Авалан эргыже, шоҥгем шумеке,

Ӱшан эҥертыш лийже ыле, ик…

Рвезе еҥын кӱчык ӱмыр лие,

Аван пиалым лӱйыш боевик…

Камвозо эрге, мландым чот öндалын,

Яндар кавам ончале йöратен…

Эргат шонен, шке мöҥгö пöртылмеке, 

Аважым öндалаш виян кид ден.

Огеш лыплане сар алят тораште,
Пудештме йӱк коклан тыштат солна,

Вучат ава, пелаш да таҥышт – йöраталме.

Каласыза, кöлан кӱлеш война?

Игорь Попов,
2-шо курс
Поро эр!
Кож шеҥгечын койо кече,
Вик волгалтыч корно, пече…

Шыргыжале ош куэр:

Поро кече, поро эр!

Агытан капка ӱмбачын
Кумданрак шаралтыш вачым.

Канде тӱсым нелын ер.

Поро кече, поро эр!

Ялна шаҥгак помыжалтын,

Нöргö презе ломыжалтыш.

Пий опталтыш эрден-эр:

Поро кече, поро эр!
* * *

Почам тöрзам мый таче комдык –
Тек шошо пöртышкö пура.

Леҥеж ӱмбалне нöлтын комдыш – 

Шоҥешталтеш ушмен пура.

Кечат кавам теҥгечысе дечын,

Сöрастара пырт кужунрак.

Шуаш возеш туврашыш ечым – 
Сеҥем дыр ынде куржынат.

Куржам куэрыш але нурыш.

У илыш шошо ден толеш.

Конда мо порым саде тургым?

Лач ӱшанаш гына кодеш.

ПОЭТ НЕРГЕН
Поэт ом ман мый шкемым шкат,

Вет улыт мыйын гайже шукын.

Яндар кагаз-пасушко мутым,

Кö куралде ӱден кышкат.

А мо кушкеш тышеч вара,

Палаш ок лий дыр шукыж годым.

Но ятырже чараште кодын,

Пайдам ок кондо шеч нарат.

Почеламут шыдаҥ гаяк
Йодеш поэт дечын пӱжвӱдым.

А кö темла гын кӱчым вӱдым,

Туддечын савырнен каят. 

* * *

Мардеж апрельышке пуале.

Эрдене кылмыкта эше – 

Март вуйым йöршын ыш пу але.

Кеч толын шемгорак ешге,

Эрдене кылмыкта эше.

Арня, я кокыт тунеммеке,

Студент ора вокзал воктен
Шолеш. Тачат автобус теме – 

Чылан каят, олам коден.

Студент ора лӱшкен ок тем.

Мыят кудальым мöнгö велыш,

Автобус омышко шӱка.

Кас кече ӱжаражым велыш,

Да вик чиялгыш пыл тӱшка.

Автобус омышко шӱка.

Вашке ужам мый шочмо ялым,

Налаш лектеш изи пием.

Авам мелнам кӱэштын тамлым.

Ачам почеш, капкам ирен,

Кудал лектеш изи пием.

* * *

Тый толын шинчыч ваштареш,

Ала мый деке. Ала весым
Вучет ты верыште уэш.

Лач тудо ыш тол таче кечын.

Мутланена нимо нерген,

А жап покта шагатын умдым.

Ну, мо вара, эрла мартен…

Вучен шыч шукто таче тудым.

Ала лиеш, тый мыйымат
Вучаш лач тыште тӱналат?..

Алена Сергеева,
1-ше курс
Шыже
Пöчыж кӱын шуын.
Кече кӱчыкемын.

Сылне кайык муро,

Чонышкемже велын.

А лышташ-влак ешын,

Модын, пöрдын волышт.

Шочмо чон пыжашым
Ынде кöлан кодышт?

Шошо шижмаш
Шошо чылалан келша:

Кайык толеш, лум шула,

Кече шокшын шырата
Да пӱртӱсым кынелта.

Йöратем ончаш куэм,

Мотор сывыным чиен.

Пуйто йыштак каче ден
Тыште вашлияш шонен.

Айдемынат чылт тыгак,

Шошо толеш – вӱр модеш.

Кушкын кая шулдыржат,

Чоҥешташ гына кодеш.

Чодыра сем
Кече лектын, онча раш,
Каена ме чодыраш.

А чодыраште кайык йӱк,

Ок лыплане кече-йӱд.

Шӱшпык мурым муралта,

Шиште йӱкын пералта.

Юж яндар, шӱлаш ласка,

Куандара мемнам саска.

Аралаш кӱлеш чодырам,

Шочмо-кушмо вер-шöрнам!

Вот тунам пӱртӱс ава,

Вуйым мыланна сава.

Марина СОКОЛОВА,
1-ше курс

аВА ДЕН ИКШЫВЕ
Йоча-влаклан ава эн лишыл,

Йєратыме да шергакан.

Шуя ньога аваж дек кидшым,

Ава пелен ласка чонлан.

Пызнен воктекше, чот öндалын,

Кизаж ден шӱргым ниялта,

Ава ньогажлан, шыргыжалын,

Ю семым эркын муралта.

Йоча пелен аважын шӱмжö
Лиеш вет илыш-курымеш.

Ок сеҥе нимогай шем вийже,

Садак йоча эн тӱҥ кодеш.

ЙӰР
Ончал уремышке, ужат

Кузе йӱр шып гына шортеш?

Тыгакак мыйын чонемжат,

Нєра ты шӱлык йӱр вӱдеш.

Ом керт кучен мый шижмашем,

Лач кочо шинчавӱд йога.

Шӱмемжым эркын когартен,

Йӱр вӱд ден шып мландеш шула.

ЛИЙНЕМ ПЕЛЕНЕТ
Улат тый тораште,

Йот мландыште шкетын.

А мые кастене шинчем шып гына.

Шуйналтын коклаште

Тӱжем километр,
Но лач шарнымашше шӱмем ырыкта.

Кунам гын толат тый?

Лият пеленемже

Да шокшын шупшалын, öндалын колтет.

Кунам пöртылат

Йєраталме таҥемже?

Мый уло шӱм-чон ден лийнем пеленет!

таҤеМЛАН
Улат гын тые пеленем,

Чонемлан куштылгын чучеш.

От лий гын тые воктенем,

Шинчамже тӱткын кычалеш.

Тӱжем коклаште мый палем:

Шыма шинчат, яндар йӱкет.

Мый кажне татлан куанем,

Кунам улам гын пеленет.

Мый кажне шомакет ушеш

Шарнаш кодем. Вучен илем,
Кунам ме вашлийына уэш.

Эре улат шӱм пеленем.
Шонен илем эрат-касат:

От лек тый йєршын уш гычем.

Кузе илет? Мом ыштылат?

Кунам гын угыч вашлиям?

Кунам ужам шыма шинчат,

Лыжган кидет гыч ниялтем?

Кунам гын пеленем лият,

Йöратыме, шӱмбел таҥем?!

йÖратЕМ ШОЧМО МЛАНДЕМЫМ
Йöратем шочмо мландемым,

Лишыл родо-тукымем.

Йєратем Марий Элемым,

Марий йылмым йöратем!

Ныжыл марий семым колын,

Эх, кузе чонет чыта?

Кушталташ чонемже шолын,

Тыманмеш мыйым кӱшта.

Кугешнем марий улмемлан:

Марий калык, марий вӱр.

Сылне шочмо кундемемым,

Сöрастарыш марий тӱр.

Йєратем шочмо мландемым,

Лишыл родо-тукымем.

Йöратем марий йылмемым,

Марий Элым йöратем!

Татьяна Соловьева,
МарКУ-н выпускницыже
ПустаҤше чоныштем…
Пустаҥше чоныштем –
 
             тек шкет сурт олмо,
Шыпак нера, нигєм ом пурто.

Огеш кӱл южгунам вел тушко толмо,

Кунам-гынат чыла лиеш вет уто.

Мый шинчавӱд ден темше 
 
             шӱм пыжаш гыч,

Тачат колам чон шортмым, но тораште.

Ом шоно илышым чоҥаш ужаш гыч,

Тый икте отыл тиде ош тӱняште.

Ӱдыремлан
Кузе чот тыйым вученам,
Изи чечен шӱм падырашем.

Мый кечыш кечым шотленам,

Коклан лӱмет ден ойленам.

Улат да пеледеш ешем.

Тый шыпак тольыч ош тӱняшке,

Куаным кондышыч тунам.

Чонем уран кӱзен кавашке,

Эсогыл волашат ыш вашке.

Туге чот кӱлынат мылам!

Шерем ок тем ончен шинчатым,

Изи кизатым ниялтем.

Но тый малет, от уж аватым,

Да чумалтет ласкан чапатым.

А мый шыман лач вӱчкалтем.

Курчак гае мотор улат,

Шыпак киет тый кӱдынем.

Мый эркын шыргыжам тылат,

Палем, вет садыгак шижат.

Ават пеленак, ӱдырем!

Тыгай, ужат, ава пиал,

Уке тӱҥалтыш ни мучаш.

Лач икшыве пелен лиял,

Чон шокшын ныжылгын єндал,

Могай ласка улмаш илаш! 

2008 ий
Мыняр гана ондалышыч…
Мыняр гана ондалышыч чонем.
Йышт модын, шып йєратышыч,

Вара пышт воштыл кайышыч.

Шонет, иктаж-кунам мондем?!

Тый аҥыртарышыч ушем,

Пырля лияш товатлышыч,

Молан адак ондалышыч?

Шонет, иктаж-кунам мондем?!

Шым шаве корнышкет шыдем.

Кеч мыйым ялт ондалышыч,

Вара эше сєрвалышыч…

Ала иктаж-кунам мондем…
Раисия Сунгурова,
5-ше курс
мый тыйым вучем!
Тый лият пиалан ош тӱняште.
Мланде дечын улан, мардеж дечын виян.

Тыланет эл аланын кашташте,

Ок лек курныж, сураҥше вуян.

Таклан огыл мый тыйым вучем!

Тый улат эн мотор ош тӱняште.

Ото дечын шыма да вис-вис деч лыжга.

А от кой, шӱдыраҥше каваште
Тылзыжат сагынен лывыжга.

Таклан огыл мый тыйым вучем?

Тый лият «шовыран» ош тӱняште.

Кид-йол луй койышан, 
 
      а уш-вуй тумынан…

Чылажат ваш ушна иканаште,

Илыш йыжыҥым вел умылыман.

Таклан огыл мый тыйым вучем…

Тый лият сай ешан ты тӱняште:

Пелашан, кум йочан, жап эртен уныкан...

Ал саска сий кӱэш сад пакчаште,

Тудымат йöратен куштыман.

Таклан огыл мый тыйым вучем.

Чара кидкопа денак кает
Ото шӱлыш пуа у куатым,

Пӱнчö патырлык капыш шыҥа.

Тышке толын темалын чон атым,

Ме сандалык тораш шуына.

Марий калык, виян да эн тале
Улына ты тӱняште, садлан.

Со чоннам кагаз ден от ондале,

Кеч-могай лийже тудо тӱсан.

Шочынна ош тӱняшке чаран ме,

Юмын кӱштымо сомыл шукташ.

Каена вет кунамже чараҥше,
Ӱмырнам пыштена кидкопаш.

Мардежвальс шарныкта
Тошто вальсым нурлаште 
 
        мардеж пöрдыкта.
Пуйто самырык жапыш чыла пöртылта.

Вальсын ӱжмє почеш ме, 

        киднам кормыжтен,

Чарайолын нуреш куржына корно ден.

Кандывуй-влак тӱшкаште, 

          мардеж ден пырля, 

Авамландын кашташте, пар лепеньыла,

Пöрдыт ныжылге вальсым. 

         Пӱртӱс ден модына.

Шаршудат чарайолым чыгылтен келана.

Тек эртен шуко жап 

         да тоштемын ош вальс,

Нур олмеш такырна 

      шукертак тек асфальт.

Мый, кидем шуялтен, 

     танцыш тоштын ӱжам,

Да шинчат тугаяк канде, канде – ужам. 

Такыр корно дене…
Ме пӱрымашнам такыр корно дене
Тошкен эртенна, мом ынде вучаш?

Мый кечым ончалаш лектам эрдене,

Тый тылзым вашлияш вашкет – мучаш.

Мый тулым ылыжтен кучем копаште,

Ака-шӱжарла ваш мутланена:

«Могай вара посна тӱтан куплаште
Йöратымашна ынде илана?»

Ю памаш вӱдын шийжым копам дене
Вӱчкем, мо сакле чылтак нимолан.

Ме такыр корнынам тошкен эртенна,

Кеч кидыштак кучен юмоҥам.

ВӰд тӰнясе илыш
Кычалеш келге вӱдым ший кол,
Айдемат шке пиалжым муеш.

Сай шомакым эрежак от кол,

Кеч эҥертыме вачыш шуеш.

Вӱд тӱняште ший кол иялеш

Тыглай огыл, а мöртньым кышка.
Мыланнат йочана пиалеш.

Палаш неле чонеш мом кушта.

Кугу кол изи колым кочкеш,
Вӱд тӱняште лач тале ила.
Поянрак нужнаракым кычка,

Ондала, уэш весым тарла.

Вӱд тӱнясыла ик ӱмырнам

Изи колла илен эртена.

Тек вашлийын коклан вӱд унам,

Айста айдемак кодына?

Висыдыме йÖратымаш
Йöратымашын кутышшым ом висе,

Лач келгытшым шижам, садлан йомам.

Мардеж гына эрта воктечын, писе,

Ты илыш деч конден коклан йокмам.

Йöратымашнан кужытшым ом висе,

Чот ден лӱмдаш ом тöчö пиалнам.

Пален лӱметым, чокым пура весе,

Тудлан тынар кӱештым чон мелнам?

Йöратымашнан ӱмыржым ом висе…

Ме каена гын, тулжо тек кодеш!

Тек тылзе йол ден чыгылталт, Ош виче

Мемнан йöратымаш кыша дене модеш.

Анжела Тимоева,
5-ше курс
Кидемже ок кокыро, кочай!
Изи Надюшын ачаж ден аваже пашаш коштыт, садлан изи ӱдырым чӱчкыдынак коча ден ковалан ӱшанен кодат. А нунышт, изи чукайыштлан йывыртен, тӱрлö семын модыктат, кевыт гыч кампеткым лӱмын налын толыт. 
Теве тачат Надюк коча-кован чоным куандараш толын. Кечываллан тудо кочаж дене пырля йогышо олмам погыш, чывым пукшыш. Изи ӱдырлан – куан! Ты жапыште коваже нунылан кочкашышт ямдылен шуктен. Чыла пашам кошартымеке, коча ден уныка пöртыш тарванышт. 

– Надюш, кидетым от муш мо? Олмам погышетла, амырген, очыни, – туныктен ойла кочаже.

– Эх, мондышыматыс. Уке гын, лавырат пырля пура вет, кочай? – манын, Надю волеш темен шындыме вӱд деке ошкыльо.

– Туштыжо йӱштö вӱд, колоем! Айда леве вӱд дене мушкына, – азаплана кочаже.

– Эх, тый кочай, кидемже кылмен, кокыраш тӱҥалеш шонет мо? – ньога тунамак вашмутым муо.

Коча, нимом ойлаш öрын, шыргыжалын колтыш да уныкаже почеш соптыртатыш.

Алена ЯКОВЛЕВА,
МарКУ-н выпускницыже
Лышташ гаяк
Рӱза мардеж юалге йӱр пунемым,

Той сывынлам кӱреш уэш-пачаш.

Лышташ тӱшка-влак, 
 
      чаманен куэмым,

Пытартыш вийышт ден 
 
         пызнат парчаш.

Пытартыш шӱлышым 
 
         ӱшанлын налын,

Шып ойырлат. Виеш кодаш ок лий.

Палат улмаш нунат тыгай пунчалым:

Йодеш тыге пӱртӱсын юзо вий.

Ончен шогем. Шижам, кузе воктечын
Тӱжем ден тат-влак 
 
            йышт эртал каят…

Меат ала, тунемын лышташ дечын,

Чоҥештена тораш лышташ гаяк.

* * *

Мылам мо йӱд шке чинчыжым каваш
Шавен да, умыр лийын, ӱжö угыч?

Садерыш лектын, лийын шинчаваш,

Йӱд тымык дене модым 
 
        шортмо лугыч.

Лышташ кокла гыч тылзе – йӱд орол,

Чоян ончалын, колышто оемым.

Чон ойго йӱкым титакан ок кол – 

Шергаш ден ондала дыр вес оръеҥым.

Тау тылат
Тау тылат. Ынде мый ӱшанем – 

Писе мардежын шымалыкше уло:

Тудо йӱдвошт лыпландарыш чонем.

Тый тудын гай 
«йолташ» лӱмым от суло.

Тау тылат. Мый тунемым ужаш,

Кажне чӱчалтышыште 
илыш вӱршерым.

Шке ӱмылем деч ом тырше куржаш,

Шӱртыш ом пого полан гычын шерым.

Тау тылат. Чон тулойыпын шикш

Кочо улмаш, но чыташ мый тунемым.

Кумыл шортеш гын, 
тый тидым от шиж,

Шкетын рончет илышетын пунемым.

тый улат
Шовыч лук ден йышт шинчавӱдетым,
Ӱштылат да шыргыжаш тыршет.
Мый шижам тыматле кумылетым,
Да лудам ойган ончалтышет.

Тургыжланымаш чонет тич темын,
Тый чыла тунемынат чыташ!
Ош тӱнялан шочыктен Айдемым,
Нигунам от йодыс таушташ!

Юзо вий ден аралет тый кажным,
Пеленетше – волгыдо эрла,

Тый улат тӱҥалтыш – илышнажын,
Тый улат да ош тӱня ила!

Татьяна ЯКОВЛЕВА,
 МарКУ-н выпускницыже
ПÖртылташ огеш лий 
тудо жапым...
Пöртылташ огеш лий тудо жапым –
Изи годсо йоча пагытем.

Йöратем ыле мый тудо татым,

Кызытат куанен шарналтем.

Коштынам мöр погаш олык лапыш,
Курык серыш вуйшӱдыш пидаш.

А вара куржынам шочмо мöҥгыш

Аршашем авамлан пöлеклаш.

Шочмо ял деч улам мый тораште,

Но тыршем писынрак портылаш.

Чевер тылзе чӱчка кас каваште
Да корнемым тырша волгалташ.

Пöртылтащ ыле угыч ты жапым –
Изи годсо йоча пагытем.

Муралтем ыле мый сылне мурым,

Ныжыл семже тачат – шӱмыштем.

ВУЙЛЫМАШ
3Шижмаш могай лиеш гын?


АЙГУЗИНА Анастасия
5Чон муро


6Шинчавӱд поран


7Шӱлык ой


8Лиеш гын


9Илышем


ВАСИЛЬЕВА Надежда  
10Илышем аршын дене ом висе…


11Салам


12Тылзылан муро


13Ик татлан огыл, курымеш…


14Лийшаш ыле кызыт сур пыл


15Чонемже пелештыш: «Йöрате…»


ВЕТКИНА Ольга 
16Туфльын ойгыжо


17Йӱр йӱреш


ГАЙСИНА Альбина 
18Шарнет мо тый?


19Шарнымаш


ГОРДЕЕВА Вера

20Ом шорт


21Ал йöратымаш


22Вес корно


23Эртыше


24Лач тый…


25Садак


КИБАРДИНА Анжела 
26У корныш


27Йорга


28Марий пэртыштє


29Ах, ӱдырамаш, ӱдырамаш!


31Репрессий жап –  вӱрйӱшö янлык!


КОНАКОВА Светлана 
33Кыша


34Шарнымаш


ЛАПИНА Татьяна 
36Кӱрылтш йöратымаш


37Тӱняште шерге шöртньö


38Пӱрымаш


39Илышем моктем, я огым


ЛОЖКИНА Надежда 
40Шыже йӱр


МАМАЕВА Татьяна 
41Аван пайремже


МАТВЕЕВ Владимир 
42Отымбал


44Вучем вашлийме жапым


45Ом тошт мужедаш


НИКОЛАЕВА Надежда 
46Ачамлан тауштен


47Кєлан кӱлеш война


ПОПОВ Игорь 
48Поро эр!


Почам тöрзам мый таче комдык…
49
50Поэт нерген


Мардеж апрельышке пуале
51
Тый толын шинчыч ваштареш
52
СЕРГЕЕВА Алена 
53Шыже


54Шошо шижмаш


55Чодыра сем


СОКОЛОВА Марина
56Ава ден икшыве


57Йӱр


58Лийнем пеленет


59Таҥемлан


60Йöратем шочмо мландемым


Соловьева Татьяна 
61Пустаҥше чоныштем…


62Ӱдыремлан


63Мыняр гана ондалышыч…


СУНГУРОВА Раисия
64Мый тыйым вучем!


65Чара кидкопа денак кает


66Мардежвальс шарныкта


67Такыр корно дене…


68Вӱд тӱнясе илыш


69Висыдыме йöратымаш


ТИМОЕВА Анжела
70Кидемже ок кокыро, кочай!


ЯКОВЛЕВА Алена
71Лышташ гаяк


Мылам мо йӱд шке чинчыжым каваш
72
73Тау тылат


74Тый улат


ЯКОВЛЕВА Татьяна 
75Пєртылташ огеш лий тудо жапым

